
Еже по плоти Рождество Господа Бога и Спаса нашего 

Иисуса Христа

Утреня

-1-

Братия:  

Слава в вышних Богу, и на земли мир, в человецех благоволение (Трижды).
Господи! устне мои отверзеши, и уста моя возвестят хвалу Твою (Дважды).

Чтец:
Псалом 3-й:
Господи, что ся умножиша стужающии ми! 
Мнози востают на мя; мнози глаголют души моей: несть спасения ему в Бозе его. 
Ты же. Господи, заступник мой еси, слава моя и возносяй главу мою. 
Гласом моим ко Господу воззвах, и услыша мя от горы святыя Своея. 
Аз уснух и спах, востах, яко Господь заступит мя. 
Не убоюся от тем людей, окрест нападающих на мя. 
Воскресни, Господи, спаси мя, Боже мой, яко Ты поразил еси вся враждующия ми всуе; зубы грешников сокрушил еси. 
Господне есть спасение, и на людех Твоих благословение Твое. 
Аз уснух и спах, востах, яко Господь заступит мя.

Псалом 37-й:
Господи! да не яростию Твоею обличиши мене, ниже гневом Твоим накажеши мене: 

Яко стрелы Твоя унзоша во мне и утвердил еси на мне руку Твою. 

Несть исцеления в плоти моей от лица гнева Твоего, несть мира в костех моих от лица грех моих:

Яко беззакония моя превзыдоша главу мою, яко бремя тяжкое отяготеша на мне. Возсмердеша и согниша раны моя от лица безумия моего. 

Пострадах и слякохся до конца; весь день, сетуя, хождах, яко лядвия моя наполнишася поруганий, и несть исцеления в плоти моей. 

Озлоблен бых, и смирихся до зела: рыках от воздыхания сердца моего. 

Господи! пред Тобою все желание мое, и воздыхание мое от Тебе не утаися; сердце мое смятеся, остави мя сила моя, и свет очию моею, и той несть со мною. 

Друзи мои и искренние мои прямо мне приближишася и сташа; 

И ближнии мои отдалече мене сташа, и нуждахуся ищущии душу мою; и ищущии злая мне - глаголаху суетная, и льстивным весь день поучахуся. 

Аз же, яко глух, не слышах, и яко нем - не отверзаяй уст своих; 

И бых яко человек не слышай и не имый во устех своих обличения. 

Яко на Тя, Господи, уповах; Ты услышиши, Господи, Боже мой. 

Яко рех: да некогда порадуют ми ся врази мои, и внегда подвижатися ногам моим, на мя велеречеваша; 

Яко аз на раны готов, и болезнь моя предо мною есть выну. 

Яко беззаконие мое аз возвещу, и попекуся о гресе моем. 

Врази же мои - живут, и укрепишася паче мене, и умножишася ненавидящии мя без правды. 

Воздающии ми злая возблагая оболгаху мя, зане гонях благостыню. 

Не остави мене, Господи, Боже мой, не отступи от мене. 

Вонми в помощь мою. Господи спасения моего! 

Не остави мене, Господи, Боже мой, не отступи от мене. 

Вонми в помощь мою, Господи спасения моего! 

Псалом 62:
Боже, Боже мой, к тебе утреннюю, возжада тебе душа моя, коль множицею тебе плоть моя, в земли пусте и непроходне и безводне. 

Тако во святем явихся тебе, видети силу твою и славу твою. 

Яко лучши милость твоя паче живот, устне мои похвалите тя. 

Тако благословлю тя в животе моем, о имени твоем воздежу руце мои. 

Яко от тука и масти да исполнится душа моя, и устнама радости восхвалят тя уста моя. Аще поминах тя на постели моей, на утренних поучахся в тя: 

Яко был еси помощник мой, и в крове крилу твоею возрадуюся. 

Прильпе душа моя по тебе, мене же прият десница твоя. 

Тии же всуе искаша душу мою, внидут в преисподняя земли. 

Предадятся в руки оружия, части лисовом будут. 

Царь же возвеселится о Бозе: похвалится всяк кленыйся им, яко заградишася уста глаголющих неправедная.
На утренних поучахся в тя, яко был еси помощник мой, и в крове крилу твоею возрадуюся.
Прильпе душа моя по тебе, мене же прият десница твоя.
Слава Отцу и Сыну и Святому Духу.

Старший:
И ныне и присно и во веки веков. 
Братия: Аминь. (без поклона)
Аллилуиа, Аллилуиа, Аллилуиа. Слава Тебе Боже. (трижды – без поклонов)
Господи, помилуй. (трижды – без поклона)
Старший:
Слава Отцу и Сыну и Святому Духу. (без поклона)
Чтец:
Псалом 87-й:

И ныне и присно и во веки веков.
Господи, Боже спасения моего! во дни воззвах, и в нощи пред Тобою. 

Да внидет пред Тя молитва моя, приклони ухо Твое к молению моему: 

Яко исполнися зол душа моя и живот мой аду приближися. 

Привменен бых с нисходящими в ров, бых яко человек без помощи, в мертвых свободь; 

Яко язвении спящии во гробе, ихже не помянул еси ктому, и тии от руки Твоея отриновени быша. 

Положиша мя в рове преисподнем, в темных и сени смертней. 

На мне утвердися ярость Твоя, и вся волны Твоя навел ecu на мя. 

Удалил еси знаемых моих от мене, положиша мя мерзость себе, предан бых, и не исхождах. 

Очи мои изнемогосте от нищеты, воззвах к Тебе, Господи, весь день: воздех к Тебе руце мои. 

Еда мертвыми твориши чудеса? или врачеве воскресят и исповедятся Тебе? 

Еда повесть кто во гробе милость Твою, и истину Твою в погибели? 

Еда познана будут во тме чудеса Твоя, и правда Твоя в земли забвенней? 

И аз к Тебе, Господи, воззвах, и утро молитва моя предварит Тя. 

Вскую, Господи, отрееши душу мою, отвращаеши лице Твое от мене? 

Нищ есмь аз, и в трудех от юности моея, вознесжеся, смирихся и изнемогох. 

На мне преидоша гневи Твои, устрашения Твоя возмутиша мя. 

Обыдоша мя яко вода, весь день, одержаша мя вкупе. 

Удалил еси от мене друга и искренняго и знаемых моих от страстей. 

Господи, Боже спасения моего! во дни воззвах, и в нощи пред Тобою. 

Да внидет пред Тя молитва моя, приклони ухо Твое к молению моему! 

Псалом 102-й:
Благослови душе моя Господа, и вся внутренняя моя имя святое Его. 
Благослови душе моя Господа, и не забывай всех воздаяний Его; 
Очищающаго вся беззакония твоя, исцеляющаго вся недуги твоя; 
Избавляющаго от истления живот твой, венчающаго тя милостию и щедротами; 
Исполняющаго во благих желание твое: обновится яко орля юность твоя. 
Творяй милостыни Господь, и судьбу всем обидимым. 
Сказа пути Своя Моисеови, сыновом Израилевым хотения Своя; 
Щедр и милостив Господь, долготерпелив и многомилостив. 
Не до конца прогневается, ниже во век враждует; 
Не по беззаконием нашим сотворил есть нам, ниже по грехом нашым воздал есть нам. 
Яко по высоте небесней от земли, утвердил есть Господь милость Свою на боявшихся Его. 
Елико отстоят востоцы от запад, удалил есть от нас беззакония наша. 
Якоже щедрит отец сыны, ущедри Господь боящихся Его. 
Яко Той позна создание наше, помяну, яко персть есмы. 
Человек, яко трава дние его, яко цвет сельный, тако оцветет; 
Яко дух пройде в нем, и не будет, и не познает ктому места своего. 
Милость же Господня от века и до века на боящихся Его. 
И правда Его на сынех сынов, хранящих завет Его, и помнящих заповеди Его творити я. 
Господь на небеси уготова Престол Свой, и Царство Его всеми обладает. 
Благословите Господа вси Ангели Его, сильнии крепостию, творящии слово Его, услышати глас словес Его. 
Благословите Господа вся силы Его, слуги Его, творящии волю Его. 
Благословите Господа вся дела Его, на всяком месте владычества Его.

Благослови, душе моя, Господа. На всяком месте владычества Его, благослови, душе моя. Господа!

Псалом 142-й:
Господи! услыши молитву мою, внуши моление мое во истине Твоей, услыши мя в правде Твоей, 

И не вниди в суд с рабом Твоим! яко не оправдится пред Тобою всяк живый; 

Яко погна враг душу мою, смирил есть в землю живот мой; посадил мя есть в темных, яко мертвыя века. 

И уны во мне дух мой, во мне смятеся сердце мое. 

Помянух дни древния, поучихся во всех делех Твоих, в творениих руку Твоею поучахся. 

Воздех к Тебе руце моя, душа моя - яко земля безводная Тебе. 

Скоро услыши мя, Господи: исчезе дух мой; не отврати лица Твоего от мене, и уподоблюся нисходящим в ров. 

Слышану сотвори мне заутра милость Твою, яко на Тя уповах. 

Скажи мне, Господи, путь, воньже пойду, яко к Тебе взях душу мою.

Изми мя от враг моих, Господи; к Тебе прибегох, научи мя творити волю Твою, яко Ты еси Бог мой. 

Дух Твой благий наставит мя на землю праву! 

Имене Твоего ради, Господи, живиши мя; правдою Твоею изведеши от печали душу мою; 

И милостию Твоею потребиши враги моя, и погубиши вся стужающия души моей, яко аз раб Твой есмь. 

Услыши мя, Господи, в правде Твоей, и не вниди в суд с рабом Твоим (дважды). 

Дух Твой благий наставит мя на землю праву!

Слава Отцу и Сыну и Святому Духу.

Старший:
И ныне и присно и во веки веков. Аминь.

Братия:
Аллилуиа, Аллилуиа, Аллилуиа. Слава Тебе Боже. (Трижды)
Господи, помилуй. (12 раз) – читается вместо великой ектеньи -поклон-
Братия:
Бог Господь и явися нам, благословен Грядый во имя Господне.

Бог Господь и явися нам, благословен Грядый во имя Господне.

Исповедайтеся Господеви, яко благ, яко в век милость Его.

Бог Господь и явися нам, благословен Грядый во имя Господне.

Обышедше обыдоша мя, и именем Господним противляхся им.
Бог Господь и явися нам, благословен Грядый во имя Господне.
Не умру, но жив буду, и повем дела Господня. 

Бог Господь и явися нам, благословен Грядый во имя Господне.
Камень, егоже небрегоша зиждущии, сей бысть во главу угла: от Господа бысть сей, и есть дивен во очесах наших.
Бог Господь и явися нам, благословен Грядый во имя Господне.

Братия:Тропарь праздника (глас 4-й): 
Рождество Твое Христе Боже наш, возсия мирови свет разума: в нем бо звездам служащии, звездою учахуся, Тебе кланятися Солнцу правды, и Тебе ведети с высоты Востока: Господи слава Тебе. –дважды-

Старший:
Слава Отцу и Сыну и Святому Духу. И ныне и присно и во веки веков.

Братия:Тропарь праздника (глас 4-й): 
Рождество Твое Христе Боже наш, возсия мирови свет разума: в нем бо звездам служащии, звездою учахуся, Тебе кланятися Солнцу правды, и Тебе ведети с высоты Востока: Господи слава Тебе. 
-2-
Стихословие Псалтири – кафизмы
Братия:
Господи, помилуй. (3 раза)
Братия: 

Слава Отцу и Сыну и Святому Духу.

Чтец: 
И ныне и присно и во веки веков. Аминь.

Читаются  кафизмы, например 7,8 на вторник (см. Следованная псалтирь). 
		По исполнении же  первого стихословия:


	Чтец по окончании чтения:
Слава Отцу и Сыну и Святому Духу.

Старший:       
И ныне и присно и во веки веков. Аминь.
Братия:
Аллилуиа, Аллилуиа, Аллилуиа, слава Тебе, Боже -трижды-
Господи, помилуй. (12 раз) – читается вместо малой  ектеньи -поклон-
Старший:
Слава Отцу и Сыну и Святому Духу, и ныне и присно и во веки веков. Аминь.
Братия:Седален 1-го гласа (подобен: Гроб Твой Спасе:):

В яслех нас ради безсловесных положился еси, долготерпеливе Спасе, младенствовав волею, пастырие же Тя воспеша со ангелы, зовуще: слава и хвала на земли рожденному и обожившему земнородных существо, Христу Богу нашему.
Старший:
Слава Отцу и Сыну и Святому Духу, и ныне и присно и во веки веков.
Братия:Тот же седален:

В яслех нас ради безсловесных положился еси, долготерпеливе Спасе, младенствовав волею, пастырие же Тя воспеша со ангелы, зовуще: слава и хвала на земли рожденному и обожившему земнородных существо, Христу Богу нашему.

И чтение (святитель Григорий Богослов, Слово 38, На Богоявление или на Рождество Спасителя)



	По исполнении же  второго стихословия:
Чтец по окончании чтения:
Слава Отцу и Сыну и Святому Духу.

Старший:       
И ныне и присно и во веки веков. Аминь.
Братия:
Аллилуиа, Аллилуиа, Аллилуиа, слава Тебе, Боже -трижды-
Господи, помилуй. (12 раз) – читается вместо малой  ектеньи -поклон-
Старший:
Слава Отцу и Сыну и Святому Духу, и ныне и присно и во веки веков. Аминь.
Братия:Седален 3-го гласа (подобен: Красоте девства):

Превечнаго и Непостижимаго, соприсносущнаго невидимому Отцу, во утробе носила еси Богородице, едино и неслиянно Троицы Божество. Просия благодать Твоя в мире, Всепетая, темже непрестанно вопием: радуйся, Чистая Дево Мати.

Слава Отцу и Сыну и Святому Духу, и ныне и присно и во веки веков.
Братия:Тот же седален:

Превечнаго и Непостижимаго, соприсносущнаго невидимому Отцу, во утробе носила еси Богородице, едино и неслиянно Троицы Божество. Просия благодать Твоя в мире, Всепетая, темже непрестанно вопием: радуйся, Чистая Дево Мати.

И чтение (святитель Григорий Богослов, Слово 38, На Богоявление или на Рождество Спасителя)


Полиелей

Посреди храма устанавливается аналой, на него возлагается икона праздника. Во время полиелея весь храм должен быть освещен свечами. 
Живот во гробе возлежаще и печать на камени надлежаще: яко Царя спяща воини стрежаху Христа, и враги Своя невидимо поразивый, Воскресе Господь!

Хвалите имя Господне, хвалите раби Господа. 

Аллилуиа. – 3 раза

Благословен Господь от Сиона, живый во Иерусалиме. 

Аллилуиа. –3 раза
Исповедайтеся Господеви, яко благ, яко в век милость Его. 

Аллилуиа. –3 раза
Исповедайтеся Богу небесному, яко в век милость Его. 

Аллилуиа. –3 раза
Братия: Поется величание:

Величаем Тя Живодавче Христе, нас ради ныне плотию рождшагося от Безневестныя и Пречистыя Девы Марии.

Избранный псалом:

Воскликните Господеви вся земля.

Пойте же имени Его.

Дадите славу хвале Его.

Поведите вся чудеса Его.

Рцыте Богу: коль страшна дела Твоя.

Да возвеселятся небеса, и возрадуется земля.

Воспойте Господеви: пойте имени Его.

Исповедание и великолепие дело Его.

Избавление посла людем Своим.

Свято и страшно имя Его.

От Сиона благолепие красоты Его.

Бог же наш на небеси и на земли, вся елика восхоте, сотвори.

Милости Твоя Господи во век воспою.

Той воззовет Мя: Отец Мой еси Ты.

И Аз первенца положу Его.

Высока паче царей земных.

И поклонятся Ему вси царие земстии.

Кто бог велий, яко Бог наш? Ты еси Бог творяй чудеса.

Мышцею силы Твоея разгнал еси враги Твоя.

Из чрева прежде денницы родих Тя.

Клятся Господь, и не раскается.

Ты Иерей во век по чину Мелхиседекову.

Господь рече ко Мне: Сын Мой еси Ты.

Аз днесь родих Тя.

Проси от Мене, и дам Ти языки достояние Твое.

И одержание Твое концы земли.

В главизне книжней писася о Мне.

Престол Твой Боже, в век века.

Жезл правости, жезл царствия Твоего.

Сего ради помаза Тя Боже, Бог Твой елеем радости.

Яко Ты наследиши во всех языцех.

Благословен Господь во век, буди, буди.

Братия: Аллилуйа (трижды)
Господи, помилуй. (12 раз) – читается вместо малой  ектеньи -поклон-
Братия: Седален 4-го гласа (подобен: Удивися Иосиф):

Приидите, видим вернии, где родися Христос: последуем прочее, аможе идет звезда, с волхвы восточными цари: Егоже ангели поют непрестанно тамо, пастырие свиряют песнь достойную, слава в вышних, глаголюще, днесь в вертепе Рождшемуся от Девы и Богородицы, в Вифлееме Иудейстем.
Слава Отцу и Сыну и Святому Духу, и ныне и присно и во веки веков.
Братия:Тот же седален:

Приидите, видим вернии, где родися Христос: последуем прочее, аможе идет звезда, с волхвы восточными цари: Егоже ангели поют непрестанно тамо, пастырие свиряют песнь достойную, слава в вышних, глаголюще, днесь в вертепе Рождшемуся от Девы и Богородицы, в Вифлееме Иудейстем.

Степенна

Антифон 1-й (4-го гласа):

Братия:  От юности моея мнози борют мя страсти, но Сам мя заступи и спаси, Спасе мой. 

Ненавидящии Сиона, посрамитеся от Господа, яко трава бо огнем будете изсохше.

Старший: 
Слава Отцу и Сыну и Святому Духу И ныне и присно и во веки веков.

Братия:  Святым Духом всяка душа живится и чистотою возвышается, светлеется Тройческим единством священнотайне.
Прокимен, Псалом Давидов, глас 4:
Чтец:

Из чрева прежде денницы родих Тя, клятся Господь и не раскается.
Братия:
Из чрева прежде денницы родих Тя, клятся Господь и не раскается.
Чтец:

Рече Господь Господеви моему: седи одесную Мене: дондеже положу враги Твоя подножие ног Твоих.
Братия:
Из чрева прежде денницы родих Тя, клятся Господь и не раскается.
Чтец:

Из чрева прежде денницы родих Тя.
Братия:
Клятся Господь и не раскается.
Старший: 
Слава Отцу и Сыну и Святому Духу И ныне и присно и во веки веков.
Братия:
Аминь.

Чтец:

Всякое дыхание да хвалит Господа.
Братия:
Всякое дыхание да хвалит Господа.

Чтец:
Хвалите Бога во святых Его, хвалите Его во утвержении силы Его.
Братия:
Всякое дыхание да хвалит Господа.

Чтец:
Всякое дыхание.
Братия:
Да хвалит Господа.

Чтец:
И о сподобитися нам слышанию Святаго Евангелия Господа Бога молим.
Братия:
Господи, помилуй (трижды).
Чтец: От Матфея Святаго Евангелия чтение (зачало 2 - Гл.1,18–25). 
Братия: Слава Тебе, Господи, слава Тебе. -поклон- 
Старший: Вонмем.

Иисус Христово Рождество сице бе: обрученней бо бывши Матери Его Марии Иосифови, прежде даже не снитися има, обретеся имущи во чреве от Духа Свята.

Иосиф же муж Eя, праведен сый и не хотя Eя обличити, восхоте тай пустити Ю.

Сия же eму помыслившу, се, ангел Господень во сне явися eму, глаголя: Иосифе, сыне Давидов, не убойся прияти Мариам жены твоея: рождшеебося в Ней, от Духа eсть Свята:

Родит же Сына, и наречеши имя Eму Иисус: Той бо спасет люди Своя от грех их.

Сие же все бысть, да сбудется реченное от Господа пророком, глаголющим:

Се, Дева во чреве приимет и родит Сына, и нарекут имя Eму Eммануил, eже eсть сказаемо: с нами Бог.

Востав же Иосиф от сна, сотвори якоже повеле eму ангел Господень, и прият жену свою,

И не знаяше Eя, дондеже роди Сына Своего первенца, и нарече имя Eму Иисус.


Братия: Слава Тебе, Господи, слава Тебе. -поклон- 
Чтец глаголет  псалом 50-й:

Помилуй мя Боже, по велицей милости Твоей и по множеству щедрот Твоих очисти беззаконие мое. Наипаче омый мя от беззакония моего, и от греха моего очисти мя. Яко беззаконие мое аз знаю, и грех мой предо мною есть выну. Тебе единому согреших, и лукавое пред Тобою сотворих, яко да оправдишися во словесех Твоих, и победиши, внегда судити Ти. Се бо в беззакониих зачат есмь, и во гресех роди мя мати моя. Се бо истину возлюбил еси, безвестная и тайная премудрости Твоея явил ми еси. Окропиши мя иссопом, и очищуся: омыеши мя, и паче снега убелюся. Слуху моему даси радость и веселие, возрадуются кости смиренныя. Отврати лице Твое от грех моих, и вся беззакония моя очисти. Сердце чисто созижди во мне Боже, и дух прав обнови во утробе моей. Не отвержи мене от лица Твоего, и Духа Твоего Святаго не отими от мене. Воздаждь ми радость спасения Твоего, и Духом Владычним утверди мя. Научу беззаконныя путем Твоим, и нечестивии к Тебе обратятся. Избави мя от кровей Боже, Боже спасения моего, возрадуется язык мой правде Твоей. Господи, устне мои отверзеши, и уста моя возвестят хвалу Твою. Яко аще бы восхотел еси жертвы, дал бых убо: всесожжения не благоволиши. Жертва Богу дух сокрушен: сердце сокрушенно и смиренно Бог не уничижит. Ублажи Господи, благоволением Твоим Сиона, и да созиждутся стены Иерусалимския. Тогда благоволиши жертву правды, возношение и всесожегаемая: тогда возложат на олтарь Твой тельцы.

Слава Отцу и Сыну и Святому Духу.

Всяческая днесь радости исполняются, Христос родися от Девы.
И ныне и присно и во веки веков, аминь.

Всяческая днесь радости исполняются, Христос родися в Вифлееме.

Помилуй мя, Боже, по велицей милости Твоей и по множеству щедрот Твоих очисти беззаконие мое!

Братия: Праздничная стихира (глас 6-й): 
Слава в вышних Богу, и на земли мир, днесь восприемлет Вифлеем Седящаго присно со Отцем, днесь ангели Младенца рожденнаго боголепно славословят: слава в вышних Богу, и на земли мир, в человецех благоволение.
Старший:
Спаси, Боже, люди Твоя и благослови достояние Твое, посети мир Твой милостию и щедротами, возвыси рог христиан православных и низпосли на ны милости Твоя богатыя; молитвами Всепречистыя Владычицы нашея Богородицы и Приснодевы Марии: силою Честнаго и Животворящаго Креста: предстательствы честных Небесных Сил безплотных: честнаго славнаго пророка, Предтечи и Крестителя Иоанна, святых славных и всехвальных апостол: иже во святых отец наших и вселенских великих учителей и святителей, Василия Великаго, Григория Богослова и Иоанна Златоустаго: иже во святых отца нашего Николая, архиепископа Мир Ликийских, чудотворца: святых равноапостольных Мефодия и Кирилла, учителей Словенских: святаго равноапостольнаго великаго князя Владимира: иже во святых отец наших всея России чудотворцев, Михаила, Петра, Алексия, Ионы, Филиппа и Ермогена: святых славных и добропобедных мучеников, преподобных и богоносных отец наших, святых и праведных Богоотец Иоакима и Анны (и святаго, имя рек, егоже есть храм и егоже есть день) и всех святых: молим Тя, многомилостиво Господи, услыши нас, грешных, молящихся Тебе, и помилуй нас. 


Господи, помилуй. (12 раз)
-3-

Канона два, 

ирмосы обою канонов по дважды: тропари же на 12. 

. 

Канон 1-й, творение кир Космы, Глас 1

Песнь 1-ая

Ирмос: Христос раждается, славите. Христос с небес, срящите. Христос на земли, возноситеся. Пойте Господеви вся земля и веселием воспойте, людие, яко прославися.
Припев: Слава, Господи, святому Рождеству Твоему.
Истлевша преступлением, по Божию образу бывшаго, всего тления суща, лучшия отпадша Божественныя жизни паки обновляет мудрый Содетель, яко прославися.
Видев Зиждитель гиблема человека, руками егоже созда, приклонив небеса сходит, сего же от Девы Божественныя Чистыя, всего осуществует, воистинну воплощься, яко прославися.
Мудрость, слово, и сила, Сын сый Отчий, и сияние, Христос Бог, сил утаився, елико премирных, и елико на земли, и вочеловечься обновил есть нас, яко прославися.
Канон 2-й, творение кир Иоанна, Глас 1

Песнь 1-ая

Ирмос: Спасе люди чудодействуяй Владыка, мокрую моря волну оземленив древле: волею же рождься от Девы, стезю проходну небесе полагает нам, Егоже по существу, равна же Отцу и человеком славим.
Припев: Слава, Господи, святому Рождеству Твоему.
Изнесе чрево Священное Слово, яве неопально живописанное купиною, смешена зраком человечим Бога, Евы окаянную утробу клятвы древния разрешающее горькия, Егоже земнии славим.
Показа звезда прежде солнца Слово пришедшее уставити грехи, волхвом яве во убозем вертепе, милостиваго Тебе пеленами повита: Егоже радующеся видяху Самого и человека и Господа.
Катавасия 1-го канона: Христос раждается, славите. Христос с небес, срящите. Христос на земли, возноситеся. Пойте Господеви вся земля и веселием воспойте, людие, яко прославися.

Катавасия 2-го канона: Спасе люди чудодействуяй Владыка, мокрую моря волну оземленив древле: волею же рождься от Девы, стезю проходну небесе полагает нам, Егоже по существу, равна же Отцу и человеком славим.
Песнь 3-ая первого канона.

Ирмос: Прежде век от Отца рожденному нетленно Сыну и в последняя от Девы воплощенному безсеменно Христу Богу возопиим: вознесый рог наш, Свят еси, Господи.
Припев: Слава, Господи, святому Рождеству Твоему.
Иже духновения причащься лучшаго Адам перстный, и к тлению поползся женскою лестию, Христа от Жены видя, вопиет: Иже мене ради по мне быв, Свят еси, Господи.
Сообразен бренному умалению, растворением, Христе, быв, и причастием плоти горшия, подав Божественнаго естества, землен быв, и пребыв Бог, и возвысивый рог наш, Свят еси, Господи.
Вифлееме, веселися, князей Иудовых сый царь: Израиля бо пасый, на рамех херувимских, из тебе пройде Христос яве: и вознесый рог наш, над всеми воцарися.

Песнь 3-ая второго канона.

Ирмос: Призри на пения рабов Благодетелю, врага смиряя вознесенную гордыню: носяй же, Всевидче, греха превыше непоколеблемо, утвержденныя, Блаже, певцы основанием веры.
Припев: Слава, Господи, святому Рождеству Твоему.
Невесты Пречистыя пребогатое Рождество, видети паче ума лик свиряющих, преклоняшеся странным образом: чин же поющих безплотных Царя Христа, безсеменно воплощшагося.
Высотою Царствуяй небес, милосердием совершает о нас из безневестныя Отроковицы, невеществен сый прежде: но послежде Слово одебелевшо плотию, да падшаго к Себе привлечет первозданнаго.
Братия:  

Господи, помилуй. (12 раз) 
Ипакои, глас 8: Начаток языков, небо Тебе принесе, лежащему Младенцу во яслех, звездою волхвы Призвавый, яже и ужасаше, не скиптры и престоли, но последняя нищета: что бо хуждше вертепа? Что же смиреншее пелен? В нихже просия Божества Твоего богатство, Господи, слава Тебе.
Песнь 4-ая  первого канона.

Ирмос: Жезл из корене Иессеова, и цвет от него, Христе, от Девы прозябл еси, из горы хвальный, приосененныя чащи, пришел еси воплощься от Неискусомужныя Невещественный Боже: слава силе Твоей, Господи.
Припев: Слава, Господи, святому Рождеству Твоему.
Егоже древле прорече Иаков, языков ожидание Христе, от колена Иудова возсиял еси, и силу Дамаскову, Самарийскую же корысть пришел еси испроврещи, лесть пременяя в веру боголепну: слава силе Твоей, Господи!
Волхва древле Валаама словесы ученики, мудрыя звездоблюстители, радости исполнил еси, звезда от Иакова возсияв, Владыко, языков начаток вводимый, приял же еси яве: слава силе Твоей, Господи.
Яко на руно, во чрево Девы сшел еси дождь, Христе, и яко капли на землю каплющия. Ефиопиа и Фарсис, и Аравитстии острови же, Сава, Мидов всю землю держащии, припадоша Тебе Спасе: слава силе Твоей, Господи.

Песнь 4-ая  второго канона.

Ирмос: Рода человеча обновление, древле поя пророк Аввакум предвозвещает, видети неизреченно сподобився образ: младый Младенец бо из горы Девы изыде, людей во обновление Слово
Припев: Слава, Господи, святому Рождеству Твоему.
Равен произыде человеком Вышний, волею плоть приим от Девы, яд очистити змиевы главы, приводя вся к свету живоносному, Бог сый, от врат безсолнечных.
Языцы иже древле тлею погружени, пагубы зело вражия убежавше, возносят руки с похвальными песньми, единаго чтуще Христа яко благодетеля, к нам милостивно пришедшаго.
Из корене израстши Иессеова Дево, уставы прешла еси человеческаго существа, Отчее рождши превечное Слово, яко благоволи Сам запечатанную утробу проити истощанием странным.
Песнь 5-ая первого канона
Ирмос: Бог сый мира, Отец щедрот, великаго совета Твоего Ангела, мир подавающа, послал еси нам: тем богоразумия к свету наставльшеся, от нощи утренююще, славословим Тя, Человеколюбче.
Припев: Слава, Господи, святому Рождеству Твоему.
В рабех кесаревым повелением написатися покорься, и нас рабы сущия врага и греха, свободил еси Христе: весь же по нам обнищав, и перстнаго от самаго единения и общения богосоделал еси.
Се Дева, якоже древле рече, во чреве приемши родила есть Бога вочеловечшася, и пребывает Дева. Еяже ради примирившеся Богу грешнии, Богородицу сущую воистинну, вернии, воспоим.
Песнь 5-ая второго канона
Ирмос: Из нощи дел омраченныя прелести, очищение нам Христе, бодренно ныне совершающим песнь яко благодетелю, прииди, подаваяй удобну стезю, по нейже востекающе, обрящем славу.
Припев: Слава, Господи, святому Рождеству Твоему.
Лютую вражду, юже к нам, Владыка отсекая, паки плотским пришествием, да держащаго разрушит душетлеющаго, мир сочетая с невещественными существы, положив приступна Рождшаго твари.
Людие видеша древле омраченнии, по днех свет вышния светлости: языки же Богу наследие Сын приносит, подая тамо неизреченную благодать, идеже множайший процвете грех.
Песнь 6-ая первого канона

Ирмос: Из утробы Иону младенца изблева морский зверь, якова прият: в Деву же всельшееся Слово, и плоть приемшее, пройде сохраньшее нетленну, егоже бо не пострада истления, Рождшую сохрани неврежденну.
Припев: Слава, Господи, святому Рождеству Твоему.
Прииде воплощься Христос Бог наш из чрева, егоже Отец прежде денницы раждает: правления же держа пречистых сил, в яслех скотиях возлежит, и пеленами повивается, разрешает же многоплетенныя пленицы прегрешений.
Юно из Адама Отроча смешения, родися Сын, и верным дадеся, будущаго века Сей есть Отец, и Начальник, и нарицается великаго совета Ангел: сей крепок Бог есть, и держай областию всю тварь.
Песнь 6-ая второго канона

Ирмос: Обитая Иона в преисподних морских, приити моляшеся и бурю утолити: унзен же аз мучащаго стрелою, Христу воспеваю, зол губителю, скоро приити Тебе к моей лености.
Припев: Слава, Господи, святому Рождеству Твоему.
Иже бе исперва к Богу, Бог Слово, ныне утверждает немощное древле: видев сохранити еже по нам существо, имже Себе вторым общением, абие проявляя страстей свободное.
Грядет нас ради из Авраамлих чресл, темнопадшия во мраце прегрешений, сыны воздвигнути долу поникших, иже во свете Обитаяй и яслех, чрез достояние, ныне благоволив в человеческое спасение.
Братия:
Господи, помилуй. (12 раз) – читается вместо ектеньи

Кондак, глас 3-й: Дева днесь Пресущественнаго раждает, и земля вертеп Неприступному приносит: ангели с пастырьми славословят, волсви же со звездою путешествуют: нас бо ради родися Oтроча младо, Превечный Бог.
Икос: Едем Вифлеем отверзе, приидите видим, пищу в тайне обретохом: приидите, приимем сущая райская внутрь вертепа. Тамо явися корень ненапоен, прозябая отпущение: тамо обретеся кладезь неископан, из негоже Давид пити древле возжадася. Тамо Дева рождши Младенца, жажду устави абие Адамову и Давидову. Сего ради к Нему идем, где родися Отроча младо, Превечный Бог.
Песнь 7-ая первого канона
Ирмос: Отроцы благочестию совоспитани, злочестиваго веления небрегше, огненнаго прещения не убояшася, но посреди пламене стояще пояху: отцев Боже благословен еси.
Припев: Слава, Господи, святому Рождеству Твоему.
Пастырие свиряюще, ужасно светоявление получиша: слава бо Господня облиста их, и ангел, воспойте, вопия: яко родися Христос, отцев Бог благословенный.
Внезапу с словом ангеловым небесная воинства, слава, вопияху, Богу в вышних, на земли мир, в человецех благоволение: Христос возсия, отцев Бог благословенный.
Глагол что сей, рекоша пастырие, пришедше увидим бывшее, Божественнаго Христа? Вифлеема же дошедше, с Рождшею покланяхуся, воспевающе: отцев Боже, благословен еси.

Песнь 7-ая второго канона
Ирмос: Всецаря любовию уловленнии, отроцы укориша безчисленно ярящася мучителя злобожное языковредие: имже повинуся огнь многий Владыце глаголющим: во веки благословен еси.
Припев: Слава, Господи, святому Рождеству Твоему.
Слуги убо неистовно попаляет, спасает же всепалящая со страхом юныя, седмочисленным разжжением возвышена: ихже венча пламень, независтно Господу подающу благочестия ради росу.
Помощниче Христе человеком, противное гадание, воплощение неизглаголанное имеяй, посрамил еси, богатство обожения носяй воображься ныне, егоже ради упованием, свыше в преисподний приидохом мрак.
Зле неудержанно возвышаемый, нечестно бесящийся от развращения мира, низложил еси всемощне грех, яже привлече прежде, днесь же от сетей спасаеши, воплощься волею Благодетелю.
Песнь 8-ая первого канона

Ирмос: Чуда преестественнаго, росодательная изобрази пещь образ, не бо яже прият палит юныя, яко ниже огнь Божества Девы, в Нюже вниде утробу. Тем воспевающе воспоем: да благословит тварь вся Господа, и превозносит во вся веки.
Припев: Слава, Господи, святому Рождеству Твоему.
Влечет Вавилоня дщи отроки плененныя Давидовы от Сиона к себе: дароносицы же слет волхвы дети, Давидове Богоприятней Дщери молящияся. Тем воспевающе воспоим: да благословит тварь вся Господа, и превозносит во вся веки.
Органы уклониша плачевныя песни, не пояху бо в земли чуждей отроцы Сионовы: Вавилонскую же разрешает лесть всю, и мусикийския составы, в Вифлееме возсияв Христос. Тем воспевающе воспоим: да благословит тварь вся Господа, и превозносит во вся веки.
Корысти Вавилон царства Сионя, и плененное богатство прият: сокровища же Христос в Сион сего, и цари звездою наставляя звездоблюстители влечет. Тем воспевающе воспоим: да благословит тварь вся Господа, и превозносит во вся веки.

Песнь 8-ая второго канона

Ирмос: Утробу неопально образуют Отроковицы, иже в Ветсем опаляеми юноши, преестественно раждающую, запечатленну: обоя же содевающи чудодейство едино, люди к пению возставляет благодать.
Припев: Слава, Господи, святому Рождеству Твоему.
Пагубы убежавше, еже обожитися прелестию, непрестанно поет излиявшагося Слова, юношески вся с трепетом тварь, неславну хвалу боящися приносит, тленна сущи, аще и мудре терпяше.
Грядеши заблуждшее на пажить обращая цветотворную, из пустынных холмов, языков востание, человеческое естество, силу нужную человекоубийцы угасити, Муж же явився и Бог промышлением.
На 9-й песни вжигают свещи братия. Честнейшую не поем, но поем припев праздника:

Первый лик - Припев: Величай душе моя, Честнейшую и Славнейшую Горних воинств, Деву Пречистую Богородицу.
Ирмос: Таинство странное вижу и преславное: небо, вертеп: престол херувимский, Деву: ясли, вместилище, в нихже возлеже Невместимый Христос Бог, Егоже воспевающе величаем.

Второй лик - Припев: Величай душе моя, честнейшую и славнейшую горних воинств, Деву Пречистую Богородицу.
Ирмос: Таинство странное вижу и преславное: небо, вертеп: престол херувимский, Деву: ясли, вместилище, в нихже возлеже Невместимый Христос Бог, Егоже воспевающе величаем.

Первый лик: Величай душе моя, от Девы Бога плотию рождшася.
Второй лик: Величай душе моя, в вертепе рождшагося Царя.
Ирмос: Изрядное течение зряще волсви, необычныя новыя звезды новосияющия, небеса просвещающия, Христа Царя знаменуют, на земли рождшагося в Вифлееме, на спасение наше.

Первый лик: Величай душе моя, от волхвов Бога покланяемаго.
Второй лик: Величай душе моя, от звезды волхвом Возвещеннаго.
Ирмос: Новорожденное, волхвом глаголющим, Отроча Царь, Егоже звезда яви, где есть? Тому бо поклонитися приидохом: яряся Ирод смущашеся, Христа убити богоборец шатаяся.

Первый лик: Величай душе моя, Чистую Деву, и едину Богородицу, рождшую Христа Царя.
Второй лик: Волсви и пастырие приидоша поклонитися Христу, рождшемуся в Вифлееме граде.
Ирмос: Испыта Ирод время звезды, еяже вождением волсви в Вифлееме покланяхуся Христу с дары: еюже ко отечеству наставляеми, лютаго детоубийцу оставиша поругана.

Первый лик: Днесь Дева раждает Владыку внутрь вертепа.
Ирмос: Любити убо нам, яко безбедное страхом удобее молчание, любовию же Дево песни ткати спротяженно сложенныя, неудобно есть: но и Мати силу, елико есть произволение, даждь.

Второй лик: Днесь Владыка раждается яко младенец от Матере Девы.
Ирмос: Любити убо нам, яко безбедное страхом удобее молчание, любовию же Дево песни ткати спротяженно сложенныя, неудобно есть: но и Мати силу, елико есть произволение, даждь.

Первый лик: Днесь пастырие видят Спаса пеленами обвита, и лежаща во яслех.
Днесь Владыка рубищем пеленается неосязный, яко младенец.
Днесь всякая тварь веселится и радуется, яко Христос родися от Девы Отроковицы.
Ирмос: Образы несветлы, и сени приведены, о Мати Чистая! Видевше Слова нова явльшагося от врат заключенных: мнящии же истинную светлость, достойно Твою благословим утробу.

Второй лик: Небесныя силы рождшагося Спаса Господа и Владыку возвещают миру.
Величай душе моя, Триипостаснаго и Нераздельнаго Божества державу.
Величай душе моя, Избавльшую нас от клятвы.
Ирмос: Желание получивше, и Божия пришествия христокраснии людие сподобльшеся, ныне утешаются паки бытием, яко живоносну благодать даеши Дево Чистая, поклонитися славе.

Оба лика: Величай душе моя, честнейшую и славнейшую горних воинств, Деву Пречистую Богородицу.
Ирмос: Таинство странное вижу и преславное: небо, вертеп: престол херувимский, Деву: ясли, вместилище, в нихже возлеже Невместимый Христос Бог, Егоже воспевающе величаем.

Оба лика: Днесь Дева раждает Владыку внутрь вертепа.
Ирмос: Любити убо нам, яко безбедное страхом удобее молчание, любовию же Дево песни ткати спротяженно сложенныя, неудобно есть: но и Мати силу, елико есть произволение, даждь.
Господи, помилуй. (12 раз) – читается вместо малой ектеньи -поклон-
Свят Господь Бог наш!
Свят Господь Бог наш!
Яко свят Господь Бог наш!
Свят Господь Бог наш!
Над всеми людьми Бог наш.
Свят Господь Бог наш!
Поется светилен праздника.
Посетил ны есть свыше Спас наш, Восток востоков, и сущии во тьме и сени обретохом истину, ибо от Девы родися Господь. 

Слава Отцу и Сыну и Святому Духу.

Посетил ны есть свыше Спас наш, Восток востоков, и сущии во тьме и сени обретохом истину, ибо от Девы родися Господь.
И ныне и присно и во веки веков.

Посетил ны есть свыше Спас наш, Восток востоков, и сущии во тьме и сени обретохом истину, ибо от Девы родися Господь.
-4-

Хвалитны псалмы


(150-й) Всякое дыхание да хвалит Господа!
(148-й) Хвалите Господа с небес, хвалите Его в вышних! 
Припев: Тебе подобает песнь, Богу! 
Хвалите Его вси ангели Его, хвалите Его вся силы Его. 
Припев: Тебе подобает песнь, Богу! 


Хвалите его солнце и луна, хвалите его вся звезды и свет. Хвалите его небеса небес, и вода яже превыше небес. Да восхвалят имя господне: яко той рече, и быша: той повеле, и создашася. Постави я в век и в век века: повеление положи, и не мимо идет. Хвалите Господа от земли, змиееве, и вся бездны: огнь, град, снег, голоть, дух бурен, творящая слово его: Горы и вси холми, древа плодоносна и вси кедри: Зверие и вси скоти, гади и птицы пернаты: Царие земстии и вси людие, князи и вси судии земстии: Юноши и девы, старцы с юнотами да восхвалят имя господне, яко вознесеся имя того единаго: исповедание его на земли и на небеси. И вознесет рог людей своих: песнь всем преподобным его, сыновом исраилевым, людем приближающымся ему.
(149-й) Воспойте Господеви песнь нову, хваление его в церкви преподобных. Да возвеселится Исраиль о сотворшем его, и сынове Сиони возрадуются о царе совем: Да восхвалят имя его в лице, в тимпане и псалтири да поют ему. Яко благоволит Господь в людех своих, и вознесет кроткия во спасение. Восхвалятся преподобнии во славе, и возрадуются на ложах своих. Возношение божия в гортани их, и мечи обоюду остры в руках их: Сотворити отмщение во языцех, обличения в людех: Связати цари их путы, и славныя их ручными оковы железными.
На 4

1. Хвалите Его на силах Eгo!
Братия:  Хвалите Его по множеству величествия Его!
Братия:  Стихиры самогласны (Андрея Иерусалимского, глас 4):
Веселитеся праведнии, небеса радуйтеся, взыграйте горы, Христу рождшуся: Дева седит херувимом подобящися, носящи в недрех Бога Слова воплощенна: пастырие Рожденному дивятся: волсви Владыце дары приносят: ангели воспевающе глаголют: непостижиме Господи, слава Тебе.
Старший:
2. Хвалите Его во гласе трубнем.

Братия:  Хвалите Его во псалтири и гуслех!
Братия:  Стихира:
Богородице Дево, рождшая Спаса, упразднила eси первую клятву Eвину: яко Мати была eси благоволения Oтча, носящи в недрех Божие Слово воплощенное. Не терпит тайна испытания. Верою eдиною Сию вси славим, зовуще с Тобою и глаголюще: неизреченне Господи, слава Тебе.
На 2

1. Хвалите Его в тимпане и лице.
Хвалите Его во струнах и органе.
Братия:  Стихира:
Приидите воспоим Матерь Спасову, по рождестве паки явльшуюся Деву: радуйся Граде одушевленный Царя и Бога, в немже Христос пожив спасение содела. С Гавриилом воспоем: с пастырьми прославим зовуще: Богородице, моли из Тебе Воплощеннаго спастися нам.

2. Хвалите Его в кимвалех доброгласных, хвалите Его в кимвалех восклицания.
Всякое дыхание да хвалит Господа.
Братия:  Стихира:
Отец благоизволи, Слово плоть бысть, и Дева роди Бога вочеловечшася, звезда возвещает, волсви покланяются, пастырие чудятся, и тварь радуется.
Слава Отцу и Сыну и Святому Духу.

Братия:  Германово, глас 6:
Егда время eже на землю пришествия Твоего, первое написание вселенней бысть, тогда восхотел eси человеков написати имена, верующих Рождеству Твоему. Сего ради таковое повеление от кесаря возгласися: вечнаго бо Твоего царствия безначальное Рождеством Твоим обновися. Тем Тебе приносим и мы паче именнаго даннословия, православнаго богатство Богословия, яко Богу и Спасу душ наших.

И ныне и присно и во веки веков.

Братия:  Иоанна монаха, глас 2:
Днесь Христос в Вифлееме раждается от Девы: днесь Безначальный начинается, и Слово воплощается: силы небесныя радуются, и земля с человеки веселится: волсви Владыце дары приносят: пастырие Рожденному дивятся. Мы же непрестанно вопием: слава в вышних Богу, и на земли мир, в человецех благоволение.
Великое славословие
Слава в вышних Богу,/ и на земли мир,/ в человецех благоволение. /Хвалим Тя, благословим Тя,/ кланяем Ти ся, славословим Тя, благодарим Тя/ великия ради славы Твоея.
Господи, Царю Небесный, Боже, Отче Вседержителю,/ Господи Сыне Единородный, Иисусе Христе, и Святый Душе./ Господи Боже, Агнче Божий, Сыне Отечь,/ вземляй грехи мира, помилуй нас.
Вземляй грехи мира, приими молитву нашу./ Седяй одесную Отца, помилуй нас./ Яко Ты еси Един Свят;/ Ты еси Един Господь, Иисус Христос, в славу Бога Отца, аминь.
На всяк день благословлю Тя и восхвалю имя Твое во веки, и в век века. 
Сподоби, Господи, в день сей без греха сохранитися нам!/ Благословен еси, Господи Боже отец наших,/ и хвально и прославлено имя Твое во веки, аминь.
Буди, Господи, милость Твоя на нас, якоже уповахом на Тя. 
Благословен еси, Господи, научи мя оправданием Твоим (трижды). 
Господи! прибежище был еси нам в род и род./ Аз рех: Господи! помилуй мя, исцели душу мою, яко согреших Тебе. 
Господи! к Тебе прибегох: научи мя творити волю Твою, яко Ты еси Бог мой,/ яко у Тебе источник живота,/ во свете Твоем узрим свет./ Пробави милость Твою ведущим Тя! 
Святый Боже, Святый Крепкий, Святый Безсмертный, помилуй нас! (трижды). 
Слава Отцу и Сыну и Святому Духу, и ныне и присно и во веки веков, аминь. 
Святый Безсмертный, помилуй нас. Святый Боже, Святый Крепкий, Святый Безсмертный, помилуй нас!

Тропарь праздника, глас 4:

Рождество Твое Христе Боже наш, возсия мирови свет разума: в нем бо звездам служащии, звездою учахуся, Тебе кланятися Солнцу правды, и Тебе ведети с высоты Востока: Господи слава Тебе.


Братия:
Господи, помилуй. (50 раз) – читается вместо сугубой и просительной ектеньи 
Вместо «Честнейшую» поется припев с ирмосом 9 песни
Припев: Величай душе моя, Честнейшую и Славнейшую Горних воинств, Деву Пречистую Богородицу.
Ирмос: Любити убо нам, яко безбедное страхом удобее молчание, любовию же Дево песни ткати спротяженно сложенныя, неудобно есть: но и Мати силу, елико есть произволение, даждь.
Слава Отцу и Сыну и Святому Духу, и ныне и присно и во веки веков, аминь. Господи, помилуй, Господи, помилуй, Господи, помилуй. Благослови.
Старший творит отпуст:
Иже в вертепе родивыйся и в яслех возлегий, нашего ради спасения, Христос, Истинный Бог наш, молитвами Пречистыя Своея Матере и всех святых, помилует и спасет нас, яко Благ и Человеколюбец.

